
 

 

སྤྱི་ལོ་༢༠༢༦ སྤྱི་ཟླ་༩ པ་དང་༡༠ པ།                                             ས་ོནམ་དང་སྒོ་ནོར་ལྷན་ཁག། 

           ཐོན་རིམ་     ༨༢ པ་ཨང་༢ པ།
            

 

བཟུམ 

 

 
བྱམ་ོཚུ་དྲྭ་ཚང་ནང་མ་བཞག་པར་ སྒོང་རྡོག་ཐནོ་སྐྱེད་འབད་ནིའི་ 
འབྲུག་གི་གནས་ཚད་བཟོ་ནི་ལུ་ ཡན་ལག་ཚགོས་ཆུང་གི་ཞལ་
འཛམོས་འགོ་འདྲེན་འཐབ་ཡདོཔ། 

 
སྒོ་ནོར་ལས་ཁུངས་ཀྱིས་ འབྲུག་གི་གནས་ཚད་ལས་ཁང་དང་མཉམ་
འབྲེལ་ཐོག་ལས་ རང་བཞིན་གནས་སྟངས་ཁེ་ཕན་དང་ རྒྱལ་ཡོངས་
དགའ་སྐྱིད་དཔལ་འཛོམས་ཀྱི་དོན་ལུ་ འབྲུག་ལུ་ ཐོན་སྐྱེད་ཅན་དང་
ཡུན་བརྟན་ཅན་གྱི་བཟའ་འཐུང་ལམ་ལུགས་ཟེར་བའི་ ལས་འགུལ་
(GEF-8) ལས་ མ་དངུལ་རྒྱབ་སྐྱོར་འབད་དེ་ བྱམོ་ཚུ་དྲྭ་ཚང་ནང་
མ་བཞག་པར་ སྒོང་རྡོག་ཐོན་སྐྱེད་འབད་ནིའི་ འབྲུག་གི་གནས་ཚད་
བཟོ་ནི་ལུ་ ཡན་ལག་ཚོགས་ཆུང་གི་ཞལ་འཛོམས་ འགོ་འདྲེན་འཐབ་
ཡོདཔ་ཨིན་མས། ཞལ་འཛོམས་དེ་ སྤྱི་ཟླ་༩ པའི་ཚེས་༡༤ ལས་༡༦ 
ཚུན་ སྤ་རོ་ལུ་སྦེ་ འགོ་འདྲེན་འཐབ་ཡོདཔ་ཨིན་མས། 

སྤྱི་ལོ་༢༠༢༦ སྤྱི་ཟླ་༨ པའི་ཚེས་༢༠ ལུ་ བཟའ་འཐུང་དང་སོ་ནམ་
ཁྱད་རིག་ཚོགས་ཆུང་གི་ཞལ་འཛོམས་ འཚོགས་པའི་ཤུལ་ལས་ 
ཚོགས་ཆུང་གིས་ བྱམོ་ཚུ་དྲྭ་ཚང་ནང་མ་བཞག་པར་ སྒོང་རྡོག་ཐོན་
སྐྱེད་འབད་ནིའི་ འབྲུག་གི་གནས་ཚད་བཟོ་ནིའི་སྐོར་ལས་ གྲོས་
བསྟུན་འབད་ཡོདཔ་ཨིན་མས། 

 

 

 

ཚོགས་ཆུང་གིས་ ཁྱད་རིག་དང་འབྲེལ་བའི་གྲོས་བསྟུན་ཁ་གསལ་ཚུ་ 
འབད་ཚུགས་ནི་དང་ གནས་ཚད་བཟོ་ནི་ལུ་ ལཱ་འཕྲོ་མཐུད་དེ་འབད་
ནིའི་དོན་ལུ་ བྱ་གསོ་སྐྱོང་གི་དོན་ལུ་ ཚོགས་ཆུང་ཅིག་ གཞི་
བཙུགས་འབད་ནི་ལུ་ ཁ་འཆམ་བྱུང་ནུག། ཡན་ལག་ཚོགས་ཆུང་གི་
འཐུས་མི་ཚུ་ཡང་ སྒོ་ནོར་ལས་ཁུངས་དང་ འབྲུག་གི་གནས་ཚད་
ལས་ཁང་ འབྲུག་བཟའ་ཆས་དང་སྨན་རིགས་དབང་འཛིན་ ལུང་
ཕྱོགས་སྒོ་ནོར་གོང་འཕེལ་ལྟེ་བ་ རྒྱལ་ཡོངས་བྱ་གསོ་སྐྱོང་གོང་འཕེལ་
ལྟེ་བ་ ལུང་ཕྱོགས་བྱ་རིགས་བཀྲམ་སྤེལ་ལྟེ་བ་ སྐར་མ་ཆགས་བཟོ་
ལས་སྡེ་ འབྲུག་བཟའ་སྤྱོད་ལས་འཛིན་ཚད་ རྫོང་ཁག་སྒོ་ནོར་ལས་
སྡེ་ལས་ངོ་ཚབ་ཚུ་ དེ་ལས་ བྱ་གསོ་སྐྱོང་ཚོགས་སྡེ་དང་ སོ་ནམ་པའི་
འཐུས་མི་ཚུ་ཡོདཔ་ཨིན་མས། 

ཞལ་འཛོམས་ནང་ འབྲེལ་ཡོད་རྒྱབ་རྟེན་གནས་ཚད་དང་ འབྲུག་གི་
ཐོན་སྐྱེད་གནས་སྟངས་ཚུ་ བརྩི་འཇོག་འབད་དེ་ གནས་ཚད་ཟིན་
བྲིས་དེ་ ཁ་གསལ་སྦེ་བསྐྱར་ཞིབ་འབད་དེ་ བཟོ་ནི་ལུ་ གཙོ་བོར་
བསྟེན་ཡོདཔ་ཨིན་མས། རྒྱལ་ཡོངས་གནས་ཚད་བཟོ་ནི་འདི་ བྱོམ་ཚུ་
དྲྭ་ཚང་ནང་མ་བཞག་པར་ སྒོང་རྡོག་ཐོན་སྐྱེད་འབད་ནིའི་ལམ་ལུགས་ 
ལག་ལེན་འཐབ་མི་སོ་ནམ་པ་ཚུ་ལུ་ དགོས་མཁོ་གསལ་ཏོག་ཏོ་གི་དོན་
ལུ་ ཁག་ཆེཝ་ཨིན་མས། གནས་ཚད་འདི་གིས་ ཐོན་སྐྱེད་འབད་ནི་
དང་ སྡོད་ཁྱིམ་ སེམས་ཅན་ཕན་བདེ་ སྐྱེ་ལྡན་ཉེན་སྲུང་ འཕྲོད་
བསྟེན་ སྒོང་རྡོག་འཛིན་སྐྱོང་དང་ ཐོན་སྐྱེད་དགོས་མཁོ་ཚུ་གི་དོན་ལུ་ 
སྤྱིར་བཏང་གི་ཁྱད་རིག་གི་གཞི་རྟེན་བྱིན་ནི་ཨིནམ་མ་ཚད་ མཐུན་
སྒྲིག་བརྟག་དཔྱད་དང་ ངོ་སྦྱོར་ལག་ཁྱེར་གྱི་དགོས་མཁོ་ཚུ་ལུ་ རྒྱབ་
སྐྱོར་འབད་ནི་ཨིན་མས།  

 

སོ་ནམ་རིག་འཕེལ། 
སྤྱི་ལོ་༢༠༢༦ སྤྱི་ཟླ་༩ པ་དང་༡༠ པ།                                               སོ་ནམ་དང་སྒོ་ནོར་ལྷན་ཁག། 



 

 

སྤྱི་ལོ་༢༠༢༦ སྤྱི་ཟླ་༩ པ་དང་༡༠ པ།                                             ས་ོནམ་དང་སྒོ་ནོར་ལྷན་ཁག། 

           ཐོན་རིམ་     ༨༢ པ་ཨང་༢ པ།
            

ཐནོ་རྣམ་དང་སྒམ་རྐྱབ་ནི་ དེ་ལས་ ཨང་ཅན་ཚོང་འབྲེལ་གྱི་ ལྕོགས་
གྲུབ་གོང་འཕེལ་ལས་རིམ་ འགོ་བཙུགས་ཡདོཔ། 

 
བཟའ་སྤྱོད་དང་སོ་ནམ་འདུས་ཚོགས་ཀྱིས་ གཞི་བཙུགས་འབད་ཡོད་
མི་ སོ་ནམ་བཟའ་འཐུང་ལས་འགུལ་གྱི་དོན་ལུ་ ཡུ་རོབ་རྒྱལ་ཚོགས་
ཀྱིས་ མ་དངུལ་རྒྱབ་སྐྱོར་འབད་མི་ འཕྲུལ་རིག་གྲོགས་རམ་གྱིས་ 
རྒྱབ་སྐྱོར་འབད་ཐོག་ལས་ སོ་ནམ་ཚོང་འབྲེལ་དང་མཉམ་ལས་ཚོགས་
སྡེ་ལས་ཁུངས་ཀྱིས་ ཉིནམ་ལྔ་གི་རིང་ སོ་ནམ་བཟའ་འཐུང་ཚོང་ལས་
ཀྱི་དོན་ལུ་ ཐོན་རྣམ་དང་སྒམ་རྐྱབ་ནི་ ཨང་ཅན་ཚོང་འབྲེལ་ དེ་ལས་ 
ཁྲོམ་ཁར་ ཐོན་སྐྱེད་གསརཔ་བཏོན་ནིའི་ ལྕོགས་གྲུབ་ཡར་དྲག་
གཏང་ནིའི་ལས་རིམ་ཅིག་ ཀྲོང་གསར་ལུ་ འགོ་བཙུགས་ཡོདཔ་ཨིན་
མས། ལས་རིམ་འདི་ སྤྱི་ཟླ་༩ པའི་ཚེས་༧ ལས་༡༡ ཚུན་ འགོ་
འདྲེན་འཐབ་ཡོདཔ་ཨིན་མས། 

ལས་རིམ་འདི་ནང་ སོ་ནམ་བཟའ་འཐུང་ཚོང་ལས་དང་ སོ་ནམ་སྡེ་
ཚན་ མཉམ་ལས་ཚོགས་སྡེ་ རྒྱལ་ཡོངས་ལོ་ཐོག་བསྡུ་གསོག་ལྟེ་བ་
དང་ དེའི་ཡན་ལག་ལྟེ་བ་ ལུང་ཕྱོགས་སོ་ནམ་ཚོང་འབྲེལ་དང་མཉམ་
ལས་ཚོགས་སྡེ་ཡིག་ཚང་ དེ་ལས་ འབྲུག་བཟའ་ཆས་དང་སྨན་
རིགས་དབང་འཛིན་ འབྲུག་གི་གནས་ཚད་ལས་ཁང་དང་ བརྡ་བརྒྱུད་
གསར་བཟོ་ལས་འབྲེལ་དང་བློ་རིག་རྒྱུ་དངོས་ལས་ཁུངས་ཚུ་ལས་ ངོ་
ཚབ་ཚུ་བརྩིས་ཏེ་ གྲལ་གཏོགས་པ་༣༢ ཀྱིས་ ༼ཨམ་སྲུ་༡༡ དང་ 
ཕོ་སྐྱེས་༢༡༽ བཅའ་མར་གཏོགས་ཡོདཔ་ཨིན་མས། སྦྱོང་བརྡར་འདི་
ཡང་ སོ་ནམ་བཟའ་འཐུང་ཚོང་ལས་དང་ མཉམ་ལས་ཚོགས་སྡེ་ཚུ་
གིས་ ཐོན་སྐྱེད་ཀྱི་དོ་འགྲན་དང་ ཁྲོམ་ཁར་བཙོང་ནི་ དེ་ལས་ ཚོང་
ལས་ཡུན་བརྟན་བཟོ་ཐབས་ལུ་ ཐོན་རྣམ་དང་ སྒམ་རྐྱབ་ནི་ ཨང་
ཅན་ཚོང་འབྲེལ་དང་ སྤུས་ཚད་ཁས་ལེན་གྱི་ལམ་ལུགས་ཚུ་     

ཕན་ནུས་ཅན་སྦེ་ ལག་ལེན་འཐབ་ཚུགས་པའི་ ལྕོགས་གྲུབ་ཡར་དྲག་
གཏང་ཐབས་ལུ་ འགོ་འདྲེན་འཐབ་ཡོདཔ་ཨིན་མས། 

སོ་ནམ་ཚོང་འབྲེལ་དང་མཉམ་ལས་ཚོགས་སྡེ་ལས་ཁུངས་ཀྱིས་ 
གདམ་ཁ་རྐྱབ་མི་ སོ་ནམ་བཟའ་འཐུང་གི་ཚོང་ལས་ཚུ་ལུ་ ཐོན་རྣམ་
དང་ ཐོན་རྣམ་ལོག་བཟོ་ནི་ སྒམ་རྐྱབ་ནི་དང་ ཁ་ཡིག་བཟོ་བཀོད་ 
དཔེ་བཟོ་ནི་ དེ་ལས་ ཡོངས་འབྲེལ་འཆར་སྒོ་བཟོ་ནི་ཚུ་རྩིས་ཏེ་ 
ལས་རིམ་མ་འདྲཝ་ཚུ་གི་ཐོག་ལས་ རྒྱབ་སྐྱོར་འབད་ཡོདཔ་ཨིན་མས། 
ཡུ་རོབ་རྒྱལ་ཚོགས་ཀྱིས་ མ་དངུལ་རྒྱབ་སྐྱོར་འབད་མི་ EU-
PISRAF ལས་འགུལ་གྱི་འོག་ལུ་ སོ་ནམ་བཟའ་འཐུང་ཚོང་ལས་
༡༦ ལུ་ དེ་བཟུམ་གྱི་ རྒྱབ་སྐྱོར་ཐོབ་ཡོདཔ་ཨིན་མས། དེ་བཟུམ་སྦེ་ 
ཡུ་རོབ་རྒྱལ་ཚོགས་ལས་འགུལ་གྱི་འོག་ལུ་ ས་གནས་བརྡ་སྟོན་གྱི་ཐོ་
བཀོད་ནང་ མཉམ་ལས་ཚོགས་སྡེ་༤ ལུ་ རྒྱབ་སྐྱོར་འབད་ཡོདཔ་
ཨིན་མས། 

ལས་རིམ་འདི་ནང་ ཐོན་རྣམ་གནས་རིམ་དང་ སྲུང་བཤད་ སྒམ་
རྐྱབ་ནི་ ཁ་ཡིག་བཏགས་ནི་ ཚོང་རྟགས་ཐོ་བཀོད་ བློ་རིག་རྒྱུ་དངོས་
སྲུང་སྐྱོབ་ ས་གནས་བརྡ་སྟོན་ ཨང་ཅན་ཚོང་འབྲེལ་ ཡོངས་འབྲེལ་
འཆར་སྒོ་འཛིན་སྐྱོང་ བཟའ་འཐུང་གནས་ཚད་དང་ངོ་སྦྱོར་ལག་ཁྱེར་ 
ཚོང་འབྲེལ་འཆར་གཞི་ དེ་ལས་ དངུལ་འབྲེལ་འཛིན་སྐྱོང་ཚུ་གི་སྐོར་
ལས་ ཁྱབ་ཡོདཔ་ཨིན་མས། ལས་རིམ་འདི་གིས་ བཅའ་མར་
གཏོགས་མི་ཚུ་ལུ་ ཉམས་མྱོང་བརྗེ་སོར་འབད་ནི་དང་ འབྲེལ་མཐུན་
བཟོ་ནི་ དེ་ལས་ ཐོན་སྐྱེད་དང་ཚོང་འབྲེལ་ཚུ་ སྒྲིང་སྒྲིང་བཟོ་ནི་ལུ་ 
ལག་ལེན་གྱི་ཐབས་ལམ་ཚུ་ ངོས་འཛིན་འབད་ནིའི་གོ་སྐབས་ཡང་ 
བྱིན་ཡོདཔ་ཨིན་མས། 

འདི་བཟུམ་གྱི་ལས་རིམ་ཐོག་ལུ་ ལས་ཁུངས་དང་ མཉམ་འབྲེལ་པ་
ཚུ་གིས་ འབྲུག་ལུ་ སོ་ནམ་བཟའ་འཐུང་ཚོང་ལས་ཚུ་གིས་ ཐོན་སྐྱེད་
ཀྱི་རིན་ཐང་དང་ངོ་རྟགས་ཚུ་ ལེགས་ཤོམ་སྦེ་ བརྡ་སྤྲོད་འབད་ནི་དང་ 
ཚོང་འབྲེལ་གྱི་དགོས་མཁོ་ཚུ་ལུ་ ལན་གསལ་འབད་ནི་ ཚོང་འབྲེལ་
གྱི་གནས་སྟངས་ཚུ་ སྒྲིང་སྒྲིང་བཟོ་ནི་ དེ་ལས་ མཐའ་མཇུག་ལུ་ 
འབྲུག་ལུ་ དོ་འགྲན་ཅན་དང་ ཁྲོམ་ལུ་གཞི་བཞག་སྟེ་ ཡུན་བརྟན་གྱི་ 
སོ་ནམ་བཟའ་འཐུང་ལས་སྡེ་བཟོ་ནི་ལུ་ ཕན་ཐོགས་འབྱུང་ནི་ཨིན་
མས།  



 

 

སྤྱི་ལོ་༢༠༢༦ སྤྱི་ཟླ་༩ པ་དང་༡༠ པ།                                             ས་ོནམ་དང་སྒོ་ནོར་ལྷན་ཁག། 

           ཐོན་རིམ་     ༨༢ པ་ཨང་༢ པ།
            

ལྷོ་ཨེ་ཤི་ཡའི་ལུང་ཕྱོགས་མཐུན་འབྲེལ་ཚགོས་པའི་ འཐུས་མི་རྒྱལ་
ཁབ་ཚུ་གི་དནོ་ལུ་ རིགས་བསྲེ་མི་ཚདོ་བསྲེའི་སནོ་ཐནོ་སྐྱེད་ཀྱི་ སྦྱོང་
བརྡར་འགོ་འདྲེན་འཐབ་ཡདོཔ།   

 
སོ་ནམ་ལས་ཁུངས་ཀྱིས་ སྤྱི་ཚེས་ ༠༥/༡༠/༢༠༢༦ ལས་ 
༠༧/༡༠/༢༠༢༦ ཚུན་ བྷང་ལ་དེཤ་ ཌཱ་ཀ་ལུ་ཡོད་པའི་ ལྷོ་ཨེ་ཤི་
ཡའི་ལུང་ཕྱོགས་མཐུན་འབྲེལ་ཚོགས་པའི་སོ་ནམ་ལྟེ་བ་དང་ མཉམ་
འབྲེལ་ཐོག་ལས་ ལུང་ཕྱོགས་བརྡ་དོན་འཕྲུལ་རིག་ཐོག་ འཐུས་མི་
རྒྱལ་ཁབ་ཚུ་གི་དོན་ལུ་ རིགས་བསྲེ་མི་ཚོད་བསྲེའི་སོན་ཐོན་སྐྱེད་ཀྱི་
སྦྱོང་བརྡར་ཅིག་ འོད་གསལ་སྤང་ རྒྱལ་ཡོངས་རང་བཞིན་སོ་ནམ་ལྟེ་
བ་ནང་ འགོ་འདྲེན་འཐབ་ཡོདཔ་ཨིན་མས།  

ལས་རིམ་འདི་ སོ་ནམ་བློན་པོ་མཆོག་གིས་ འགོ་འབྱེད་མཛད་ཡོདཔ་
ད་ འདི་ནང་ དམིགས་བསལ་སྐུ་མགྲོན་སྦེ་ ནེ་པཱལ་ ཀཱཊ་མཱན་ཌུ་ལུ་
ཡོད་པའི་ ལྷོ་ཨེ་ཤི་ཡའི་ལུང་ཕྱོགས་མཐུན་འབྲེལ་ཚོགས་པའི་ དྲུང་
ཆེན་ཡིག་ཚང་གི་མདོ་ཆེན་ ཏཱན་ཝིར་ཨྷ་མཱད་ ཊོ་རོཕ་ཌར་མཆོག་ 
བྱོན་ཡོདཔ་ཨིན་མས། དེ་མ་ཚད་ འགོ་འབྱེད་ལས་རིམ་ནང་ འབྲུག་
ལུ་ བྷང་ལ་དེཤ་གི་གཞུང་ཚབ་ མིས་ མ་ལེ་ཀ་པར་ཝིན་དང་ 
འབྲུག་ལུ་ རྒྱ་གར་གཞུང་ཚབ་ཡིག་ཚང་གི་དྲུང་ཆེན་དང་པ་ མིས་ 
ནེ་ཧ་ཡ་དབ་དང་ ཕྱི་འབྲེལ་དང་ཕྱིར་ཚོང་ལྷན་ཁག་གི་ མང་ཕྱོགས་
ལས་འབྲེལ་ལས་ཁུངས་ཀྱི་ ཡོངས་ཁྱབ་མདོ་ཆེན་ དེ་ལས་ ལྷོ་ཨེ་ཤི་
ཡའི་ལུང་ཕྱོགས་མཐུན་འབྲེལ་ཚོགས་པའི་ དྲུང་ཆེན་ཡིག་ཚང་དང་ 
ལྷོ་ཨེ་ཤི་ཡའི་ལུང་ཕྱོགས་མཐུན་འབྲེལ་ཚོགས་པའི་སོ་ནམ་ལྟེ་བ་ དེ་
ལས་ སོ་ནམ་ལས་ཁུངས་ཀྱི་འགོ་དཔོན་ཚུ་དང་ སློབ་སྟོན་པ་ 
འབྲུག་ལས་ཞིབ་འཚོལ་པ་༣༠ གིས་ དངོས་སུ་དང་ ལྷོ་ཨེ་ཤི་ཡའི་
ལུང་ཕྱོགས་མཐུན་འབྲེལ་ཚོགས་པའི་འཐུས་མི་རྒྱལ་ཁབ་ (བྷང་ལ་
དེཤ་དང་རྒྱ་གར་ ནེ་པཱལ་ དེ་ལས་ ཤྲི་ལང་ཀ) ལས་     

གྲལ་གཏོགས་པ་ ༢ རེ་ཡོདཔ་ད་ ཁོང་གིས་  གློག་རིག་ཐོག་ལས་ 
བཅའ་མར་གཏོགས་ཡོདཔ་ཨིན་མས། 

 

སྐུ་མགྲོན་གཙོ་བོ་ མི་རྗེ་སོ་ནམ་བློན་པོ་མཆོག་གིས་ སོ་ནམ་ཐོན་སྐྱེད་
ཡར་དྲག་གཏང་ནི་དང་ བཟའ་འཐུང་དང་ཟས་བཅུད་ཉེན་སྲུང་ དེ་
ལས་ གནམ་གཤིས་འགྱུར་ལྡོག་དང་ འབུཔ་ དེ་ལས་ ནད་གཞི་ཚུ་
ལུ་ བཟོད་བསྲན་འབད་ནི་ལུ་ སྔོ་ཤིང་རིགས་སྤེལ་ནི་དང་ རིགས་
བསྲེ་མི་སོན་ དེ་ལས་ སྤུས་ཚད་ཅན་གྱི་ སོན་ལམ་ལུགས་ཚུ་གིས་ 
ཁག་ཆེ་བའི་འགན་ཁུར་སྐོར་ལས་ གསུངས་ཡོདཔ་ཨིན་མས། དེ་
ལས་ སོན་གྱི་འཕྲུལ་རིག་དང་ ཞིབ་འཚོལ་ དེ་ལས་ མིའི་ལྕོགས་
གྲུབ་ཚུ་ནང་ མ་རྩ་བཙུགས་མི་འདི་གིས་ སོན་རིགས་ཡར་དྲག་
གཏང་ནི་དང་ འཕྲུལ་རིག་འཐོབ་ཚུགས་ནི་ དེ་ལས་ བློ་གཏད་ཅན་
གྱི་སོན་ལམ་ལུགས་ཚུ་གི་ཐོག་ལས་ སོ་ནམ་པ་ཚུ་ལུ་ དངོས་ཅན་གྱི་
ཁེ་ཕན་ལུ་ འགྱུར་བཅོས་འབད་དགོཔ་སྦེ་ཡང་ གསུངས་ཡོདཔ་ཨིན་
མས། མཐར་འཁྱོལ་དེ་ ཐོན་ཤུགས་ཡར་དྲག་གཏང་ནི་དང་ ཉེན་ཁ་
མར་ཕབ་འབད་ནི་ ཚོང་འབྲེལ་གྱི་གོ་སྐབས་ལེགས་ཤོམ་བཟོ་ནི་ དེ་
ལས་ སོ་ནམ་པ་ཚུ་གི་ འོང་འབབ་དང་ འཚོ་བའི་གནས་སྟངས་ 
ཡར་སེང་འབད་ནི་ཚུ་ཨིན་ཟེར་ གསུངས་ཡོདཔ་ཨིན་མས། 

སྦྱོང་བརྡར་འདི་ ལྷག་པར་དུ་ བཟའ་འཐུང་དང་ཟས་བཅུད་ཉེན་སྲུང་
གི་དོན་ལུ་ ཚོད་བསྲེ་ཚུ་ ཁག་ཆེཝ་སྦེ་ཡོདཔ་ལས་ ལུང་ཕྱོགས་འདི་
ནང་ འབྲེལ་བ་ཡོདཔ་སྦེ་ཨིན་མས། ཚོད་བསྲེ་ཚུ་ ཟས་བཅུད་དང་ 
གཏེར་རྫས་ ཟས་ངར་ དེ་ལས་ གཞན་མི་ཕན་ཐོགས་ཅན་གྱི་ རྫས་
སྦྱོར་ཚུ་གི་ ཐོན་ཁུངས་ཁག་ཆེཝ་ཅིག་ཨིནམ་ད་ མི་རློབས་ཡར་སེང་
འགྱོ་བའི་བསྒང་ཡོད་མི་ཚུ་གི་ ཟས་བཅུད་དགོས་མཁོ་ཚུ་གྲུབ་ཐབས་
ལུ་ ཚོད་བསྲེ་གི་ཐོན་སྐྱེད་ཡར་སེང་འབད་ནི་འདི་ ཁག་ཆེ་ཤོས་ཅིག་
ཨིན་མས། 



 

 

སྤྱི་ལོ་༢༠༢༦ སྤྱི་ཟླ་༩ པ་དང་༡༠ པ།                                             ས་ོནམ་དང་སྒོ་ནོར་ལྷན་ཁག། 

           ཐོན་རིམ་     ༨༢ པ་ཨང་༢ པ།
            

ཨིན་རུང་ ལྷོ་ཨེ་ཤི་ཡའི་ས་གནས་མང་ཤོས་ཅིག་ནང་ སྤུས་ཚད་ཅན་
གྱི་ རིགས་བསྲེ་མི་སོན་ཚུ་ ཐོབ་ཚུགས་ནི་འདི་ གདོང་ལེན་ཅན་ཅིག་
སྦེ་ར་ཡོདཔ་ཨིན་མས། དེ་འབདཝ་ལས་ སོན་ཐོན་སྐྱེད་ཀྱི་དོན་ལུ་ 
ས་གནས་ཀྱི་ལྕོགས་གྲུབ་སྒྲིང་སྒྲིང་བཟོ་མི་འདི་གིས་ སྤུས་ཚད་ཅན་གྱི་
སོན་ཚུ་ ཐོབ་ཚུགས་པའི་ཁར་ ནང་འདྲེན་འབད་མི་ རིགས་སོན་ཚུ་
ལུ་བརྟེན་སྡོད་མི་འདི་ མར་ཕབ་འབད་ནི་དང་ ནང་འཁོད་ཀྱི་སོན་
ལམ་ལུགས་ཚུ་ སྒྲིང་སྒྲིང་བཟོ་ནི་ལུ་ཡང་ ཕན་ཐོགས་འབྱུང་ནི་ཨིན་
མས། 

 

 

 

 

 

 

 

 
 
 
 
 
 
 
 
 
 
 

ལས་རིམ་འདི་ནང་ འཕྲུལ་རིག་གི་གསལ་བཤད་དང་ ལག་ལེན་གྱི་
སྦྱོང་བརྡར་ བརྟག་དཔྱད་ཁང་དང་ ས་ཁོངས་ནང་འགྲེམས་སྟོན་
འབད་ནི་ དེ་ལས་ སྡེ་ཚན་གྱི་ལྷབ་སྦྱང་ཚུ་ མཉམ་སྡེབ་འབད་དེ་ 
འགོ་འདྲེན་འཐབ་ཡོདཔ་ཨིན་མས། འཕྲུལ་རིག་གི་ཞལ་འཛོམས་འདི་
ནང་ལུ་ དམིགས་བསལ་གྱིས་ བླམ་བན་ད་དང་ཨེ་མའི་སོན་ཚུ་ 
རིགས་བསྲེ་སྟེ་བཟོ་ནི་ལུ་ གཙོ་བོར་བསྟེན་ཡོདཔ་ཨིན་མས། དེ་མ་
ཚད་ རིགས་བསྲེ་ཡོད་མིའི་སོན་བཟོ་ནིའི་གཞི་རྩ་དང་ ཐབས་རིག་ཚུ་
རྩིས་ཏེ་ སྔོ་ཤིང་གི་ཕ་འཛིན་སྐྱོང་དང་ མེ་ཏོག་གི་ཟེཝ་འབྲུ་ཕོ་བཏོན་ནི་ 
ཟེགས་རྡུལ་སྦྱོར་ནི་ རིགས་མཚན་ངོ་མ་བཞག་ནི་ སོན་བདག་འཛིན་
འཐབ་ནི་ བསག་བཞག་ནི་ དེ་ལས་ སྤུས་ཚད་ ཚད་འཛིན་འབད་
ནི་ཚུ་ཡང་ ཚུད་ཡོདཔ་ཨིན་མས། 

 
 
 
 
 
 
 
 
 
 
 
 
 
 
 
 
 
 
 



 

 

སྤྱི་ལོ་༢༠༢༦ སྤྱི་ཟླ་༩ པ་དང་༡༠ པ།                                             ས་ོནམ་དང་སྒོ་ནོར་ལྷན་ཁག། 

ཤིང་འབྲས་ཀྱི་ཐནོ་ཤུགས་ཡར་དྲག་གཏང་ཐབས་ལུ་ ཞིང་ཆུ་དཔག་ནི་
དང་ ལུད་བླུག་ནིའི་ལམ་ལུགས་གཞི་བཙུགས་འབད་ཡདོཔ། 

 

 
ཝེང་མཁར་ སོ་ནམ་ཞིབ་འཚོལ་དང་གོང་འཕེལ་ལྟེ་བ་གིས་ ཤིང་
འབྲས་ཀྱི་ཤིང་ ས་ཡ་བཙུགས་ནིའི་ལས་རིམ་ལས་ མ་དངུལ་རྒྱབ་
སྐྱོར་ལེན་ཐོག་ལས་ ལྷུན་རྩེ་དང་ མོང་སྒར་རྫོང་ཁག་ནང་འཁོད་ཀྱི་ 
ཚལ་ལུ་དང་ ཨམ་ཅུ་ཀུ་ལི་ དེ་ལས་ གུ་ལི་ཤིང་འབྲས་ལྡུམ་ར་ཚུ་
ནང་ ཞིང་ཆུ་དཔག་ནི་དང་ ལུད་བླུག་ནིའི་ལམ་ལུགས་ཚུ་ མཐར་
འཁྱོལ་ཅན་སྦེ་ གཞི་བཙུགས་འབད་ཡོདཔ་ཨིན་མས། ལས་རིམ་འདི་
གིས་ ཁྱིམ་གུང་པ་ ༤ དང་ ཡོངས་བསྡོམས་ས་ཆ་ཨེ་ཀར་ ༧ དེ་
ཅིག་ ཁྱབ་སྟེ་ཡོདཔ་ཨིན་མས། ལས་རིམ་འདི་ ཟད་འགྲོ་བགོ་བཤའ་ 
༧༠:༣༠ གི་ཐོག་ལས་ གཞི་བཙུགས་འབད་ཡོདཔ་ཨིན་མས། 

 

 

 
 
 
 
 
 
 
 

 

 
 
ལས་རིམ་འདི་ཡང་ དེང་སང་གི་ ཞིང་ཆུ་དཔག་ནི་དང་ ལུད་བླུག་
ནིའི་འཕྲུལ་རིག་ཚུ་ ལག་ལེན་འཐབ་སྟེ་ ཆུ་ལག་ལེན་འཐབ་ཐངས་
དང་ འཚོ་བཅུད་འཛིན་སྐྱོང་ཡར་དྲག་གཏང་ནི་ དེ་ལས་ ཡུན་བརྟན་
ཅན་གྱི་ཤིང་འབྲས་ཐོན་སྐྱེད་ཚུ་ ཡར་དྲག་བཏང་ནི་ལུ་ དམིགས་
གཏད་བསྐྱེདཔ་ཨིན་མས། སྤྱིར་བཏང་ལུ་ ལས་རིམ་འདི་གིས་ ཤིང་
འབྲས་ལྡུམ་ར་འཛིན་སྐྱོང་ཡར་དྲག་བཏང་ནི་དང་ ཐོན་སྐྱེད་ལག་ལེན་
འཐབ་ཐངས་ཚུ་ ཡར་དྲག་བཏང་ནི་ ཤིང་འབྲས་ཀྱི་ཐོན་སྐྱེད་ཡར་
སེང་འབད་ནི་ དེ་ལས་  སོ་ནམ་པའི་ཡུན་བརྟན་གྱི་འཚོ་ཐབས་ལུ་ 
ཕན་ཐོགས་འབྱུང་ནི་ཨིན་མས། 

 
 
 

འབྲེལ་བ་འཐབ་སའི་ཁ་བྱང་།     གློག་འཕྲིན་ཁ་བྱང་ :ictd@moal.gov.bt  or  

བརྡ་དནོ་དང་བརྒྱུད་འབྲེལ་འཕྲུལ་རིག་སྡེ་ཚན། ས་ོནམ་དང་སྒོ་ནརོ་ལྷན་ཁག། webmaster@moal.gov.bt 

འགྲེམ་སྒྲོམ་ཨང་༡༠༩༥། འབྲུག་ཐིམ་ཕུག།    ཡངོས་འབྲེལ་འཆར་སྒོ: www.moal.gov.bt 

བརྒྱུད་འཕྲིན་ཨང་ :༠༢-༣༢༣༧༦༥ /༣༢༡༡༤༢ /༣༢༢༨༥༥ /༣༢༡༣༡༡ 

